
Bahasa Melayu Kertas 1 1 Kupasan Mutu Jawapan SPM 2020 

 
 
1.0 INSTRUMEN PENTAKSIRAN  
  

Kod      :  1103/1  
Bentuk Ujian   :  Ujian Subjektif  
Markah   :  130 Markah  
Masa    :  2 Jam 15 Minit  

  
 

1.1 REKA BENTUK INSTRUMEN PENTAKSIRAN  
  

Kertas ini mengandungi 2 bahagian, iaitu Bahagian A dan Bahagian B:  
  
Bahagian A   :  Penulisan berdasarkan bahan rangsangan  

     [30 markah]   
                             Kepanjangan: 200 – 250 patah perkataan.   
   
Bahagian B : Penulisan satu daripada lima tajuk pilihan  
             [100 markah]                                           

      Kepanjangan: Melebihi 350 patah perkataan.   

2.0 BAHAGIAN A 
 

2.1 PRESTASI CALON 
 

2.1.1 Prestasi Keseluruhan 
 

Pada keseluruhannya calon memahami  tugasan soalan dengan tepat 
dan dapat menghuraikan idea dengan jelas. Bagi calon yang cemerlang, 
kematangan  dalam menyampaikan idea terserlah dengan huraian yang 
jelas dan contoh yang sesuai.  Calon juga dapat membuktikan 
kemampuan mereka menguasai hukum tatabahasa Bahasa Melayu.  
Walau bagaimanapun, masih terdapat segelintir calon yang gagal 
menguasai kemahiran menulis dan tidak dapat menyampaikan idea 
dengan baik dan berkesan.  

 
2.1.2 Prestasi Mengikut Kumpulan 

 
Kumpulan Prestasi Tinggi  
 
Karangan calon menepati tema soalan. Idea dihuraikan dengan jelas dan 
matang, disertakan dengan contoh yang sesuai. Bahasa calon pula 
gramatis dari segi kata dan ayat, kosa kata luas dan tepat. Penggunaan 
tanda baca betul dan tepat. Wacananya lengkap dan unsur bahasa yang 
digunakan bervariasi. Calon turut menggunakan ungkapan menarik. 
 
Kumpulan Prestasi Sederhana 
 
Jawapan calon masih menepati tema berdasarkan bahan rangsangan 
yang diberi. Idea calon masih relevan. Huraian idea masih jelas. Calon 
menggunakan bahasa yang masih gramatis dari segi kata dan ayat. 
Selain itu, penggunaan kosa kata umum dan terhad. Wacananya masih 
lengkap dan unsur bahasa masih bervariasi. 

2.2 KUPASAN JAWAPAN BAHAGIAN A 
 

SOALAN BAHAGIAN A 

 
 

 
Calon dikehendaki menghuraikan faedah-faedah perhimpunan rasmi sekolah 
berdasarkan maklumat yang diberikan dalam gambar rajah. 

Contoh Jawapan Kumpulan Berprestasi Tinggi 

Pada bahagian pengenalan calon dapat memahami tugasan tentang faedah-
faedah perhimpunan rasmi sekolah. 
 
Pada bahagian huraian idea, ketiga-tiga idea yang dihuraikan oleh calon iaitu, 
memupuk semangat patriotik, mendapat pelbagai maklumat dan mengasah 
bakat murid dengan jelas dan matang disertakan dengan contoh yang sesuai.  
Calon dapat menghuraikan faedah perhimpunan rasmi iaitu memupuk semangat 
patriotik melalui tindakan murid yang berdiri tegak sewaktu menyanyikan lagu 
kebangsaan.  
 
Calon menggunakan pelbagai jenis ayat yang gramatis. Terdapat penggunaan 
pelbagai kosa kata dan ungkapan yang luas dan tepat, contohnya “menerawang 
di benak fikiran,” “tidak gentar melontarkan idea,” dan “mampu menjadi platform.” 
Selain itu, bahasa yang digunakan oleh calon juga bervariasi. Laras yang 
digunakan sesuai dengan tugasan yang diberikan.  
 
Pada bahagian penutup, calon berupaya menulis kesimpulan yang mantap 
dengan menyarankan perhimpunan rasmi sekolah diteruskan kerana banyak 
memberi manfaat.  

Contoh Jawapan Kumpulan Berprestasi Sederhana 

Pada bahagian pengenalan calon kumpulan sederhana masih dapat memahami 
tugasan tentang faedah-faedah perhimpunan rasmi sekolah. 
 
Pada bahagian huraian idea, jawapan calon masih menepati tema berdasarkan 
bahan rangsangan yang diberi. Idea calon masih relevan. Huraian idea masih 
jelas, contohnya, “Selain itu, faedah perhimpunan rasmi sekolah ialah mendapat 
pelbagai maklumat. Hal ini dikatakan demikian kerana dengan mengadakan 
perhimpunan sekolah murid-murid akan mendapat banyak idea dan boleh 
digunakan di dalam kelas atau dimana-mana sahaja. Sebagai contoh maklumat 
yang disampaikan oleh guru-guru pada perhimpunan tersebut dapat menolong 
kita semasa kita tidak faham dalam kelas dan boleh digunakan sampai menara 
ganding.” Sepatutnya calon menghuraikan ideanya tentang faedah daripada 
maklumat yang diperoleh oleh murid semasa perhimpunan rasmi dengan lebih 
jelas.  
Calon menggunakan ayat yang masih gramatis tetapi terdapat kesalahan yang 
minimum. Selain itu, penggunaan kosa kata calon juga umum. Terdapat 
kesalahan bahasa yang minimum seperti yang mereka catat (sepatutnya yang 
dicatat oleh mereka), mencatat dah semakin luntur (sepatutnya budaya mencatat 
sudah semakin luntur) dan menyayikan (sepatutnya menyanyikan). Pengolahan 
calon juga masih menarik dan pemerengganan masih sesuai. 
 
Pada bahagian penutup, calon membuat penegasan bahawa sekolah harus 
mengadakan perhimpunan agar dapat melahirkan pelajar yang berdisiplin. 

3.0 BAHAGIAN B 
 

3.1 PRESTASI CALON 
 
 

3.1.1 Prestasi Keseluruhan 
 

Sebahagian besar daripada calon dapat menjawab tugasan. Calon juga 
dapat menghurai dan mengolah idea dengan jelas. Calon juga berjaya 
membuktikan kemampuan dan kebolehan menghasilkan karangan yang 
panjangnya melebihi 350 patah perkataan. Calon juga dapat 
mengemukakan contoh yang sesuai. Hal ini menunjukkan bahawa calon 
mempunyai pengetahuan untuk menjawab tugasan yang diberikan. 

 
3.1.2 Prestasi Mengikut Kumpulan 

 
Kumpulan Prestasi Tinggi 
 
Calon berjaya menjawab tugasan mengikut kehendak soalan. Calon 
mampu dan berjaya menghuraikan idea dengan jelas dan matang 
disertakan dengan contoh yang sesuai. Calon menggunakan pelbagai 
jenis ayat yang gramatis dan kosa kata yang luas dan tepat. Gaya bahasa 
yang digunakan juga menarik dari segi keindahan bahasa di samping 
penggunaan ungkapan yang relevan untuk mengukuhkan huraian idea. 
Penggunaan unsur bahasa bervariasi manakala laras bahasa sesuai 
dengan tugasan. Penggunaan tanda baca tepat dan sesuai serta 
kesalahan bahasa minimum. Pengolahan sangat menarik dan berkesan. 
Pemerengganan karangan juga sesuai.  

 
Kumpulan Prestasi Sederhana 
 
Calon masih menjawab tugasan mengikut kehendak soalan. Calon 
masih mampu menghuraikan idea dengan jelas disertakan dengan 
contoh yang masih sesuai. Calon menggunakan ayat yang masih 
gramatis dan kosa kata umum. Gaya bahasa yang digunakan dari segi 
keindahan bahasa kurang menarik di samping penggunaan ungkapan 
yang kurang berkesan. Laras bahasa yang digunakan masih sesuai 
dengan kehendak tugasan. Penggunaan tanda baca masih tepat dan 
sesuai serta kesalahan bahasa minimum. Pengolahan masih menarik 
sementara pemerengganan masih sesuai.  

3.2  KUPASAN JAWAPAN BAHAGIAN B 
 
SOALAN BAHAGIAN B 

Soalan 1 
 
Setiap individu mengimpikan kerjaya yang dapat menjamin masa depan.  
Jelaskan usaha-usaha yang perlu dilakukan untuk mencapai kerjaya impian anda. 
 
Calon dikehendaki menjelaskan usaha-usaha yang perlu dilakukan untuk 
mencapai kerjaya impiannya. 
 
Contoh Jawapan Kumpulan Berprestasi Tinggi 

Pada bahagian pengenalan calon dapat memahami tugasan tentang usaha-
usaha yang perlu dilakukan oleh setiap individu untuk mencapai kerjaya 
impiannya. 

Pada bahagian huraian idea, calon berjaya menjawab tugasan mengikut 
kehendak soalan iaitu menjelaskan usaha-usaha yang perlu dilakukan oleh calon 
untuk mencapai kerjaya impiannya seperti belajar bersungguh-sungguh, 
mengkaji dan mencari maklumat tentang kerjaya yang diminati dan mempunyai 
keperibadian yang positif. Calon dapat menghuraikan idea belajar bersungguh-
sungguh dapat menjamin kerjaya impian pada masa depan. 
 
Calon menggunakan pelbagai jenis ayat yang gramatis seperti “Tanpa usaha 
yang gigih dalam menimba ilmu, saya tidak akan memperoleh kejayaan yang 
cemerlang sekali gus tidak dapat mencapai kerjaya yang diimpikan.” Kosa kata 
yang digunakan juga luas dan tepat. Gaya bahasa yang digunakan  menarik dari 
segi keindahan bahasa dan penggunaan ungkapan menarik yang tepat, 
contohnya “berprestij”, “keyakinan setinggi gunung Everest” dan “seperti layang-
layang putus talinya.” Penggunaan unsur bahasa bervariasi manakala laras 
bahasa sesuai dengan tugasan. Penggunaan tanda baca juga tepat.  
 
Pengolahan calon juga sangat menarik dan berkesan. Calon menggunakan 
pemerengganan yang seimbang dan lengkap dengan perenggan pengenalan, 
perenggan idea dan perenggan penutup. 
 
Pada bahagian penutup, calon berupaya menulis kesimpulan yang mantap 
dengan menyatakan dia perlu menyusun strategi yang ampuh untuk mencapai 
kerjaya impiannya.  

 



Bahasa Melayu Kertas 1 15 Kupasan Mutu Jawapan SPM 2020 

Contoh Jawapan Kumpulan Berprestasi Sederhana 

Pada bahagian pengenalan calon kumpulan sederhana masih dapat memahami 
tugasan tentang usaha-usaha yang perlu dilakukan oleh setiap individu untuk 
mencapai kerjaya impiannya. 

Pada bahagian huraian idea, calon masih menjawab tugasan mengikut 
kehendak soalan iaitu menjelaskan usaha-usaha yang perlu dilakukan oleh 
setiap individu untuk mencapai kerjaya impiannya. Idea yang dikemukakan 
masih relevan, huraian juga masih jelas dan contoh yang diberikan masih 
sesuai. Contohnya “Seterusnya, menghadiri kelas tambahan yang dibuat oleh 
guru. Hal ini dapat membantu mendapatkan nilai peperiksaan yang cemerlang 
dan melatih induvidu dalam melakukan pekerjaan di masa depan setelah tamat 
persekolahan.”  Sepatutnya calon mengaitkan idea tersebut dengan kerjaya 
impian dengan lebih jelas. 
 
Calon menggunakan pelbagai ayat yang masih gramatis tetapi terdapat 
kesalahan yang minimum. Selain itu, penggunaan kosa kata calon juga umum. 
Terdapat kesalahan bahasa yang minimum seperti di masa depan (sepatutnya 
pada masa depan), hal ini kerana (sepatutnya hal ini dikatakan demikian kerana) 
dan induvidu (sepatutnya individu). Pengolahan calon juga masih menarik dan 
pemerengganan masih sesuai. 
 
Pada bahagian penutup, calon masih berupaya menulis kesimpulan dengan 
menyatakan dia perlu mengerahkan tenaga untuk mencapai kerjaya impiannya.  

Soalan 2 
 
Sekolah anda akan mengadakan Majlis Anugerah Kecemerlangan. Anda telah 
dipilih sebagai Tokoh Murid Cemerlang dan diminta untuk menyampaikan 
ucapan dalam majlis tersebut. 
Sediakan teks ucapan anda selengkapnya. 
 
Calon diminta untuk menyediakan teks ucapan yang akan disampaikan dalam 
Majlis Anugerah Kecemerlangan kerana telah dipilih sebagai Tokoh Murid 
Cemerlang. 
 
Contoh Jawapan Kumpulan Berprestasi Tinggi 

Pada bahagian pengenalan calon dapat memahami tugasan iaitu menyediakan 
teks ucapan sebagai Tokoh Murid Cemerlang yang akan disampaikan dalam 
Majlis Anugerah Kecemerlangan. 

Pada bahagian huraian idea, calon berjaya menjawab tugasan mengikut 
kehendak soalan iaitu dapat menyediakan teks ucapan yang akan disampaikan 
dalam Majlis Anugerah Kecemerlangan kerana telah dipilih sebagai Tokoh Murid 
Cemerlang. Calon mengemukakan faktor-faktor dia dipilih sebagai tokoh murid 
cemerlang iaitu “menunjukkan prestasi yang baik dalam bidang akademik, 
sentiasa menjaga hubungan dan mempunyai daya kepimpinan.” Calon dapat 
menghuraikan idea tersebut dengan jelas dan matang.  
 
Calon menggunakan pelbagai jenis ayat yang gramatis seperti “Seorang murid 
cemerlang juga hendaklah meringan tulang untuk membantu rakan yang masih 
kurang menguasai sesuatu ilmu.” Kosa kata yang digunakan juga luas dan tepat. 
Gaya bahasa yang digunakan  menarik dari segi keindahan bahasa dan 
penggunaan ungkapan menarik yang tepat, contohnya “sakinah”, “kerosakan 
akal fikiran” dan “kalau tidak dipecahkan ruyung manakan dapat sagunya .” 
Penggunaan unsur bahasa bervariasi manakala laras bahasa sesuai dengan 
tugasan menyampaikan ucapan. Penggunaan tanda baca juga tepat.  
 
Pengolahan calon sangat menarik dan berkesan. Calon menggunakan 
pemerengganan yang sesuai dan lengkap dengan perenggan pengenalan, 
perenggan idea dan perenggan penutup. 
 
Pada bahagian penutup, calon berupaya menulis kesimpulan yang mantap 
dengan menyarankan semua murid hendaklah memberikan komitmen dalam 
pelbagai bidang untuk menjadi pelajar cemerlang.  

Contoh Jawapan Kumpulan Berprestasi Sederhana 
 

 



Bahasa Melayu Kertas 1 26 Kupasan Mutu Jawapan SPM 2020 

Pada bahagian pengenalan, calon masih berupaya menyediakan teks ucapan 
yang akan disampaikan dalam Majlis Anugerah Kecemerlangan kerana telah 
dipilih sebagai Tokoh Murid Cemerlang. 
 
Pada bahagian huraian idea, calon masih menjawab tugasan mengikut 
kehendak soalan iaitu dapat menyediakan teks ucapan yang akan 
disampaikan dalam Majlis Anugerah Kecemerlangan kerana telah dipilih 
sebagai Tokoh Murid Cemerlang. Calon mengemukakan ciri-ciri seseorang 
murid dipilih sebagai tokoh murid cemerlang iaitu “cemerlang dalam bidang 
akademik, sentiasa proaktif apabila melibatkan diri dalam bidang kokurikulum 
dan mempunyai disiplin.” Idea yang dikemukakan masih relevan, huraian juga 
masih jelas dan contoh yang diberikan masih sesuai. Contohnya “Seseorang 
murid perlulah mempunyai tingkah laku yang baik supaya dapat dipandang 
tinggi dalam kalangan murid-murid yang lain.Mereka juga memakai pakaian 
yang kemas ke sekolah.”  Sepatutnya calon mengaitkan idea tersebut dengan 
dirinya sendiri sebagai tokoh murid cemerlang. 
 
Calon menggunakan pelbagai ayat yang masih gramatis tetapi terdapat 
kesalahan yang minimum. Selain itu, penggunaan kosa kata calon juga umum. 
Terdapat kesalahan bahasa yang minimum seperti serta dapat berhidup dengan 
selesa (sepatutnya serta dapat hidup dengan selesa), atas memberi peluang 
(sepatutnya kerana memberi peluang) dan perkemahan (sepatutnya 
perkhemahan).  Pengolahan calon juga masih menarik dan pemerengganan 
masih sesuai. 
 
Pada bahagian penutup, calon masih berupaya menulis kesimpulan dengan 
menyarankan murid-murid gigih berusaha untuk menjadi murid cemerlang. 

Soalan 3 
 
Malaysia memerlukan atlet-atlet pelapis berkualiti yang mampu bersaing di 
peringkat dunia. 
Pada pendapat anda, apakah usaha-usaha yang perlu dilakukan bagi melahirkan 
atlet-atlet pelapis yang berkualiti ? 
 
Calon diminta untuk menjelaskan pendapatnya tentang usaha-usaha yang perlu 
dilakukan bagi melahirkan atlet-atlet pelapis yang berkualiti. 
 
 
Contoh Jawapan Kumpulan Berprestasi Tinggi  

Pada bahagian pengenalan calon dapat memahami tugasan iaitu menjelaskan 
pendapatnya tentang usaha-usaha yang perlu dilakukan bagi melahirkan atlet-
atlet pelapis yang berkualiti. 
 
Pada bahagian huraian idea, calon berjaya menjawab tugasan mengikut 
kehendak soalan iaitu menjelaskan usaha-usaha yang perlu dilakukan bagi 
melahirkan atlet-atlet pelapis yang berkualiti seperti “menyediakan jadual latihan 
yang sistematik, menjalankan program-program kesukanan dan menyediakan 
biasiswa sukan.” Calon dapat menghuraikan idea tersebut dengan jelas dan 
matang.  
 
Calon menggunakan pelbagai jenis ayat yang gramatis seperti “Hal ini dikatakan 
demikian kerana latihan yang baik dan sistematik dapat membantu membina 
kekuatan kardiovaskular dan membantu mempertingkatkan kemahiran para atlet 
dalam bidang sukan.” Kosa kata yang digunakan juga luas dan tepat. Gaya 
bahasa yang digunakan menarik dari segi keindahan bahasa dan penggunaan 
ungkapan menarik yang tepat, contohnya “intensif”, “dianalogikan sebagai 
sebuah arca” dan “usia setahun jagung, darah setampuk pinang.” Penggunaan 
unsur bahasa bervariasi manakala laras bahasa sesuai dengan tugasan. 
Penggunaan tanda baca juga tepat.  
 
Pengolahan calon sangat menarik dan berkesan. Calon menggunakan 
pemerengganan yang sesuai dan lengkap dengan perenggan pengenalan, 
perenggan idea dan perenggan penutup. 
 
Pada bahagian penutup, calon berupaya menulis kesimpulan yang mantap 
dengan menyarankan semua pihak bekerjasama meneruskan program-program 
yang efektif bagi melahirkan atlet pelapis yang berkualiti. 

Contoh Jawapan Kumpulan Berprestasi Sederhana 

Pada bahagian pengenalan, calon masih berupaya memahami tugasan soalan 
iaitu menjelaskan pendapatnya tentang usaha-usaha yang perlu dilakukan bagi 
melahirkan atlet-atlet pelapis yang berkualiti. 
 
Pada bahagian huraian idea, calon masih berjaya menjawab tugasan mengikut 
kehendak soalan iaitu menjelaskan pendapatnya tentang usaha-usaha yang 
perlu dilakukan bagi melahirkan atlet-atlet pelapis yang berkualiti. Idea yang 
dikemukakan masih relevan, huraian juga masih jelas dan contoh yang 
diberikan masih sesuai. Contohnya “Di samping itu, pihak kerajaan juga perlu 
menyumbang dari segi keuangan kepada sekolah atlet untuk memajukan atau 
memperbaiki peralatan atau tempat untuk berlatih. Kerajaan juga perlu sentiasa 
menganjurkan pertandingan sukan supaya dapat menarik anak muda lain untuk 
menjadi atlet sukan negara yang berkualiti.”  Sepatutnya calon menghuraikan 
idea dengan lebih jelas dan memberikan contoh yang sesuai. 
 
Calon menggunakan ayat yang masih gramatis tetapi terdapat kesalahan yang 
minimum. Selain itu, penggunaan kosa kata calon juga umum. Terdapat 
kesalahan bahasa yang minimum seperti dapat mengembangkan lagi atlet 
(sepatutnya dapat melahirkan atlet), bantuan dari semua pihak (sepatutnya 
bantuan daripada semua pihak) dan keuangan (sepatutnya kewangan), klub 
(sepatutnya kelab). Pengolahan calon juga masih menarik dan pemerengganan 
masih sesuai. 
 
Pada bahagian penutup, calon masih berupaya menulis kesimpulan dengan 
menyarankan semua pihak bekerjasama untuk memajukan sukan negara. 

Soalan 4 
 
Kerjasama antara negara serantau dalam industri pelancongan membawa 
pelbagai kebaikan kepada negara-negara terlibat. 
 
Huraikan kebaikan-kebaikan tersebut. 
 
Calon dikehendaki menghuraikan kebaikan-kebaikan kerjasama antara negara 
serantau dalam industri pelancongan kepada negara-negara terlibat. 
 
 
Contoh Jawapan Kumpulan Berprestasi Tinggi 

Pada bahagian pengenalan calon dapat memahami tugasan iaitu menghuraikan 
kebaikan-kebaikan kerjasama antara negara serantau dalam industri 
pelancongan kepada negara-negara terlibat 
 
Pada bahagian huraian idea, calon berjaya menjawab tugasan mengikut 
kehendak soalan iaitu menghuraikan kebaikan-kebaikan kerjasama antara 
negara serantau dalam industri pelancongan kepada negara-negara terlibat 
seperti “meningkatkan taraf ekonomi negara, meningkatkan taraf hidup rakyat 
dan memelihara tapak warisan negara.” Calon dapat menghuraikan idea tersebut 
dengan jelas dan matang.  
 
Calon menggunakan pelbagai jenis ayat yang gramatis seperti “Pelancong dapat 
mengetahui sejarah Kesultanan Melayu di samping melihat nilai estetik di tempat 
tersebut. Sudah terang lagi bersuluh, tapak warisan negara dapat dipelihara 
dengan kemasukan pelancong asing.” Kosa kata yang digunakan juga luas dan 
tepat. Gaya bahasa yang digunakan  menarik dari segi keindahan bahasa dan 
penggunaan ungkapan menarik yang tepat, contohnya “tamsilannya”, 
“penggunaan teknologi memberi impak yang besar” dan “sudah terang lagi 
bersuluh.” Penggunaan unsur bahasa bervariasi manakala laras bahasa sesuai 
dengan tugasan. Penggunaan tanda baca juga tepat.  

Pengolahan calon sangat menarik dan berkesan. Calon menggunakan 
pemerengganan yang sesuai dan lengkap dengan perenggan pengenalan, 
perenggan idea dan perenggan penutup. 
 
Pada bahagian penutup, calon berupaya menulis kesimpulan yang mantap 
dengan menyarankan semua negara yang terlibat mengukuhkan kerjasama 
dalam bidang pelancongan supaya mendapat pelbagai manfaat. 

Contoh Jawapan Kumpulan Berprestasi Sederhana 

Pada bahagian pengenalan, calon masih berupaya memahami tugasan iaitu 
kebaikan-kebaikan kerjasama antara negara serantau dalam industri 
pelancongan kepada negara-negara terlibat. 
 
Pada bahagian huraian idea, calon masih berjaya menjawab tugasan mengikut 
kehendak soalan iaitu menghuraikan kebaikan-kebaikan kerjasama antara 
negara serantau dalam industri pelancongan kepada negara-negara terlibat 
seperti “mempromosikan kebudayaan masing-masing, meningkatkan ekonomi 
negara dan mengeratkan hubungan diplomatik.” Idea yang dikemukakan masih 
relevan, huraian juga masih jelas dan contoh yang diberikan masih sesuai. 
Contohnya “Misalnya, hubungan antara kerajaan Malaysia dan kerajaan Thailand 
mempunyai sejarah yang lama yang menyebabkan kemunculan budaya Thai 
berada di negara Malaysia. Misalnya melalui perkahwinanan antara rakyat 
Thailand dan rakyat Malaysia, kedua-dua negara ini dapat menjalinkan hubungan 
yang lebih erat.”  Sepatutnya calon menghuraikan idea dengan lebih jelas dan 
memberikan contoh yang sesuai. 
 
Calon menggunakan ayat yang masih gramatis tetapi terdapat kesalahan yang 
minimum. Selain itu, penggunaan kosa kata calon juga umum. Terdapat 
kesalahan bahasa yang minimum seperti dapat memupukkan kebanggaan 
budaya (sepatutnya dapat memupuk perasaan bangga terhadap budaya), paling 
terbaik (sepatutnya paling baik) dan perkahwinanan (sepatutnya perkahwinan). 
Pengolahan calon juga masih menarik dan pemerengganan masih sesuai. 
 
Pada bahagian penutup, calon masih berupaya menulis kesimpulan dengan 
menyarankan setiap lapisan masyarakat bekerjasama dengan kerajaan untuk 
menjaga hubungan negara dengan negara jiran. 

Soalan 5 
 

Apabila terpelihara lidah 
Nescaya dapat daripadanya faedah  

 
Petikan gurindam di atas menjelaskan bahawa kita perlu menjaga tutur kata 
kerana banyak manfaatnya. 
 
Huraikan manfaat-manfaat apabila kita menjaga tutur kata dalam kehidupan. 
 
Calon dikehendaki menghuraikan manfaat-manfaat apabila kita menjaga tutur 
kata dalam kehidupan. 
 
 
Contoh Jawapan Kumpulan Berprestasi Tinggi 

Pada bahagian pengenalan calon dapat memahami tugasan iaitu manfaat-
manfaat yang diperoleh apabila menjaga tutur kata dalam kehidupan. 
 
Pada bahagian huraian idea, calon berjaya menjawab tugasan mengikut 
kehendak soalan iaitu menghuraikan manfaat-manfaat apabila menjaga tutur 
kata dalam kehidupan seperti “memupuk perpaduan dan menjamin keharmonian 
negara, mencerminkan akhlak yang baik hingga disenangi oleh masyarakat dan 
melahirkan generasi yang mepunyai budi bahasa yang tinggi.” Calon dapat 
menghuraikan idea tersebut dengan jelas dan matang.  
 
Calon menggunakan pelbagai jenis ayat yang gramatis seperti “Penjagaan tutur 
kata merupakan tunjang kepada kesopanan dan kesusilaan yang menaikkan 
maruah bangsa. Semua pihak perlulah bersinergi dan berganding bahu bagi 
menyedarkan masyarakat tentang kepentingan dan manfaat menjaga tutur kata 
dalam kehidupan.” Kosa kata yang digunakan juga luas dan tepat. Gaya bahasa 
yang digunakan  menarik dari segi keindahan bahasa dan penggunaan 
ungkapan menarik yang tepat, contohnya “persepsi”, “mencerminkan akhlak 
yang baik hingga disenangi” dan “berganding bahu bagai aur dengan tebing.” 
Penggunaan unsur bahasa bervariasi manakala laras bahasa sesuai dengan 
tugasan. Penggunaan tanda baca juga tepat.  
 
Pengolahan calon sangat menarik dan berkesan. Calon menggunakan 
pemerengganan yang sesuai dan lengkap dengan perenggan pengenalan, 
perenggan idea dan perenggan penutup. 
 
Pada bahagian penutup, calon berupaya menulis kesimpulan yang mantap 
dengan menyarankan semua pihak haruslah bersinergi dan berganding bahu 
untuk menyedarkan masyarakat tentang kepentingan menjaga tutur kata. 

Contoh Jawapan Kumpulan Berprestasi Sederhana 

Pada bahagian pengenalan, calon masih berupaya memahami kehendak soalan 
iaitu manfaat-manfaat apabila menjaga tutur kata dalam kehidupan. 
 
Pada bahagian huraian idea, calon masih menjawab tugasan mengikut 
kehendak soalan iaitu menghuraikan manfaat-manfaat apabila menjaga tutur 
kata dalam kehidupan seperti “dapat melakukan urusan dengan mudah, dapat 
mengeratkan sillaturahim dan menjadi teladan yang baik.” Idea yang 
dikemukakan masih relevan, huraian juga masih jelas dan contoh yang 
diberikan masih sesuai. Contohnya “Hal ini dikatakan demikian kerana, kita 
melontarkan bahasa yang lembut dan sopan. Bukan itu sahaja kita juga sentiasa 
menggunakan Bahasa yang mudah difahami. Oleh itu kita hendaklah 
menggunakan kata-kata yang baik agar tidak ada salah faham yang boleh 
tercetus.”  Sepatutnya calon menghuraikan idea dengan lebih jelas dan 
memberikan contoh yang sesuai. 
 
Calon menggunakan ayat yang masih gramatis tetapi terdapat kesalahan yang 
minimum. Selain itu, penggunaan kosa kata calon juga umum. Terdapat 
kesalahan bahasa yang minimum seperti senerio ini berjajar dengan (sepatutnya 
senario ini sejajar dengan), dapat melipatkali ganda tutur kata kita (sepatutnya 
dapat menjaga tutur kata kita) dan sillaturahim (sepatutnya silaturahim). 
Pengolahan calon juga masih menarik dan pemerengganan masih sesuai. 
 
Pada bahagian penutup, calon masih berupaya menulis kesimpulan dengan 
menyarankan supaya menjaga tutur kata agar mendapat manfaat. 

4.0  CADANGAN/SYOR 
 
4.1  Calon 
 
a. Calon perlu membaca bahan seperti majalah, akhbar,  jurnal dan karya 

sastera seperti novel dan cerpen untuk menambahkan pengetahuan, 
mematangkan fikiran, dapat mengikuti perkembangan semasa dan 
memantapkan penguasaan bahasa. 

 
b. Calon mestilah rajin mendengar atau menonton perbincangan ilmiah seperti 

program DidikTV, berita, dokumentari, forum dan debat  pusat-pusat 
pengajian tinggi melalui  media elektronik untuk  menambahkan ilmu 
pengetahuan murid. 

 
c. Calon hendaklah peka terhadap isu semasa agar mereka dapat 

menghasilkan idea yang relevan dan dihuraikan dengan jelas berserta  
contoh yang sesuai. 

 
d. Calon hendaklah menguasai semua format karangan dan menggunakan 

laras bahasa yang betul. 
 
e. Calon hendaklah menguasai pembinaan perenggan deduktif, induktif serta 

perenggan gabungan kedua-duanya. 
 
f. Calon perlu memantapkan penguasaan  tatabahasa, umpamanya latihan 

membina ayat, penggunaan imbuhan, aplikasi tatabahasa dalam ayat, 
aplikasi pembentukan perkataan; kata dasar kepada kata terbitan dan 
sebaliknya. 

 
g. Calon mestilah rajin merujuk kamus dan kamus yang dicadangkan ialah 

Kamus Dewan untuk menambahkan pengetahuan tentang makna kata 
yang tepat. 

 
h. Calon digalakkan melibatkan diri dalam aktiviti-aktiviti kebahasaan dalam 

apa-apa jua bentuk seperti pertandingan untuk membiasakan diri menggali 
khazanah kosa kata yang luas dan menarik dalam bahasa Melayu. 

 
i. Sebelum menjawab soalan calon perlu mengetahui bahawa setiap soalan 

mengandungi dua bahagian iaitu stimulus dan tugasan soalan. Seterusnya 
calon perlu membaca setiap soalan, kemudian membuat pilihan soalan 
yang hendak dijawab, menganalisis kehendak soalan,  membina rangka 
karangan dan akhirnya menulis karangan yang dipilih. 

 
j. Calon diingatkan memilih soalan yang paling mudah dikuasai dari sudut 

idea (isi) dan huraian serta contoh-contohnya.  
 
k. Calon mesti mengenal pasti kata kunci tugasan bagi soalan yang dipilih. 

Kata kunci tersebut perlu dinyatakan pada setiap perenggan bagi 
memastikan karangan yang dihasilkan menepati kehendak soalan. 

 
l. Calon perlu membina ayat-ayat yang gramatis dan menggunakan kosa kata 

yang luas dan tepat. Calon hendaklah menggunakan ungkapan menarik 
yang sesuai.  

 
m. Calon hendaklah menggunakan penanda wacana yang betul dalam 

karangan yang ditulis. 
 
n. Calon hendaklah menyemak karangan yang  telah ditulis agar dapat 

mengurangkan atau mengelakkan sebarang kesalahan dari aspek bahasa, 
ejaan dan kesalahan-kesalahan lain.  

4.2  Guru 
 

a. Guru perlu membuat rujukan dan membaca bahan daripada 
pelbagai sumber dan media untuk menambahkan pengetahuan, 
fakta dan maklumat sesuai dengan perkembangan semasa. 

 
b. Guru perlu menguasai kemahiran TMK sesuai dengan keperluan 

masa ini untuk menghasilkan pangkalan data dan maklumat 
berkaitan dengan mata pelajaran Bahasa Melayu. Penggunaan 
portal dan laman sesawang Bahasa Melayu yang sesuai boleh 
menarik minat pelajar untuk melayarinya. 

 
c. Guru perlu sentiasa merujuk naskhah Tatabahasa Dewan dan 

Kamus Dewan untuk memantapkan penguasaan bahasa Melayu.  
 
d. Guru perlu mendapat pendedahan berkaitan dengan pemeriksaan 

kertas Bahasa Melayu SPM. 
 
e. Guru perlu memahirkan diri dalam aspek tatabahasa agar 

penguasaan bahasa mereka sentiasa mantap.  
 
f. Guru perlu merujuk buku teks sebagai panduan membina soalan. 
 
g. Guru sewajarnya menggalakkan murid membaca bahan bacaan 

yang pelbagai seperti majalah terbitan DBP, novel-novel, akhbar 
dan rencana yang luas skopnya demi menjanakan kematangan 
minda dan pemikiran calon. 

 
h. Dalam proses pengajaran dan pembelajaran guru-guru perlu 

mengenali potensi setiap murid agar dapat dibimbing berdasarkan 
potensi mereka untuk mencapai kecemerlangan. 

 
i. Guru perlu memantapkan asas penulisan karangan kepada murid 

pada peringkat menengah rendah lagi agar mereka memahami cara 
merangka karangan, format menulis karangan dan 
mengembangkan isi dengan lebih berkesan. 

 
j. Guru perlu membincangkan pelbagai isu semasa dengan murid 

semasa pengajaran agar mereka dapat mengemukakan isi-isi yang 
matang, pemikiran kritis dan idea yang analitik dalam karangan. 

 
k. Guru perlu mempelbagaikan bahan pengajaran dan teknik 

pengajaran yang menarik dan berkesan serta penggunaan media 
ICT untuk menarik minat murid.  

 
l. Guru perlu memberikan latihan karangan yang secukupnya kepada 

murid supaya mereka dapat menguasai pelbagai jenis kemahiran 
penulisan.   

 
m. Guru mestilah menyemak latihan murid dengan teliti sama ada 

latihan tatabahasa atau karangan.  Guru perlu memastikan murid 
membuat pembetulan supaya mereka dapat meningkatkan 
kemahiran penulisan. 

